
En 2016, Blanca, unha rapaza de orixe colombiana de 20 anos e nacionalidade española, regresaba á súa casa logo de saír 
coas súas amigas unha noite de venres por Madrid. Eran as 5 da mañá. Ao entrar no portal do seu edificio, un home atacouna, 
violouna e deixouna inconsciente.

Ás 7:00h Blanca acudiu con súa nai á comisaría máis próxima, onde lles dixeron que debían ir á Xefatura Superior de Policía de 
Madrid. Un coche policial levounas e, malia indicarlles que despois virían recollelas, non o fixeron.

Na Xefatura Superior de Policía Blanca foi interrogada soa durante 5 horas. Nese tempo ninguén informou a súa nai do que esta-
ba sucedendo. Súa nai preguntou pola súa filla varias veces e, finalmente, ameazárona con metela no calabozo.

Durante o interrogatorio, Blanca sentiuse cuestionada: “sentía que non me crían; as preguntas que me facían tamén me pro-
vocaban moita intranquilidade”. Preguntáronlle, entre outras cousas, que roupa levaba.

Ningún axente lles explicou que tiñan dereito a asesoría legal antes de denunciar. Tampouco lles informaron que o Hospital de la 
Paz é o único centro hospitalario en Madrid ao que poden e deben acudir para recibiren atención sanitaria, polo que ao saír da 
comisaría acudiron ao hospital equivocado. 

Pasaran 7 horas desde a violación e Blanca seguía sen ser atendida por persoal médico.

Chegaron ao Hospital de La Paz sobre as 14:00. O trato foi correcto, pero o médico tivo que reclamar a presenza do forense no 
centro hospitalario. Chegou ás 15:00 e, sen preservar a intimidade de Blanca, berrou: “Vexamos, quen é a vítima?”.

A enfermeira quedou con Blanca para acompañala, e o médico gardou a súa roupa para achegala como proba, malia a negativa 
do forense a facelo. Ao pouco chegou a xuíza de garda, que non se dirixiu nin a súa nai nin a ela.

O forense chamou a policía científica para que recollese mostras no lugar dos feitos, pero era tarde e chovera. Outra neglixencia 
máis no caso.

Transcorreran xa 10 horas desde a violación.

Ao mes da agresión, a policía chamou a Blanca para informarlle que tiña dereito a un avogado ou avogada, pero non lle deron 
ningunha información sobre servizos especializados. 

Actualmente, a investigación non avanzou, aínda que a policía podería contar coa axuda das cámaras de seguridade dos semá-
foros para identificar o agresor.

Ninguén volveu contactar con Blanca para informala de como vai a investigación. Ela si chamou, e pídenlle que non insista.

Na comisaría, a nai de Blanca atopou un papel con datos da organización CAVAS (Centro de Asistencia a Vítimas de Agresións 
Sexuais), que son os que as asesoran e apoian.

12 horas de abusos e indefensión…

